
АНАНАС ЎСИМЛИГИНИ КЎЧАТИДАН КЎПАЙТИРИШ 
Аҳолини ижтимоий-сиёсий маданий ҳамда моддий фаровонлигининг кун сайин ошиши, турмуш шароитининг тобора яхшиланиб бориши ишлаб чиқарилаётган барча саноат маҳсулотларининг янада сифатли бўлишини тақоза этиб, агроценозга ўзининг маҳсулдорлиги ва чидамлилиги билан фарқланувчи кўпгина турлар кириб келган. Бу турлар ичида тропик ва субтропик ўсимликлар ўзининг хушманзаралилиги билан кишини ўзига ром этади. Бу ўсимликларнинг  республикамизда интродукциясида маҳаллий аҳолининг роли катта. Аҳоли асосан тижорат, зиёрат ва саёҳат мақсадида чет элларга чиқиб келиши натижасида мамлакатимизда фойдали, озиқабоп, доривор, саноатбоп, манзарали, эстетик жиҳатдан аҳамиятли ўсимликлар ҳам олиб келинган. Ўзбекистонда тропик ва субтропик ўсимликлар айримлари асосан фақат ҳимояланган тупроқларда яъни оранжереялар, иссиқхоналар, ишхоналар, идоралар ва хонадонларда ўсиши мумкин[4]. Куз келиши билан бозор, дўкон расталарини тўлдирувчи ва ўзининг ажойиблиги билан ҳаммани ром этувчи бу турдаги мевалар мазаси билан эмас, балки ўсимликнинг хуш манзаралигиги билан кишини ўзига ром этади. Юртимизда ўстирилаётган ушбу ўсимликлар турини кўпайтириш мақсадида Ананас ўсимлигини танлаб олинди ҳамда  кўпайтириш йўллари ишлаб чиқилди[6]. 
Қайд этилишича ананас меваси таркибида С витамини ва бошқа витаминли бирикмалар ҳамда органик моддали кислоталар мавжуд. Шу билан бирга унинг таркибида овқат ҳазм бўлишини тезлаштирувчи биологик фаол моддалар мавжудлиги ҳам аниқланган. Инсонни оздириш хусусиятига эга. Ошқозон яраси билан касалланган беморларга ёмон таъсир кўрсатади. Шунинг учун бундай касаллик билан оғриган беморларга тавсия этилмайди. Мева усти ва баргларида пишиқ тола бўлгани учун, толали ўсимлик сифатида ҳам экилади [1,5,6,7]. 

Ананасдан нафақат доривор ва манзарали балки уни хона шароитида ҳам ўстириш мумкин. Ананас ўсимлигининг республикамизда кўпайтириш, ундан озиқа ва манзарали ўсимлик сифатида фойдаланиш, аҳолини мева билан таъминлашда ва озиқ овқат хавфсизлигини янада мустаҳкамлашда шу билан бирга импорт ҳаражатларида волютани тежашга ўз ҳиссасини қўшади. 
Ананас ўсимлиги уруғи ва розетка баргидан кўпайтирилади [2,3]. 

Уруғидан кўпайтирилганда пишиб етилган меваларидан майда  катталиги 4 мм х 0,15 см ли сарғиш-малла рангли шакли ўроққа ўхшаш букилган уруғлар ажратиб олинади. Ажратилган уруғлар экиш олдидан ним пушти рангли калий перманганат эритмасида ювилади ҳамда қуритилади. Тупроққа экишда баргакли, торфли, қумли аралашмали тупроқ юзасига 2 см чуқурликда экилади. Экилгандан сўнг сув сепилади, усти ойна ёки полеэтилен билан ёпилади. Вақти-вақти билан сув сепиб турилади. 
 Розетка баргдан кўпайтирилганда пишиб етилган ананас мевасининг розеткага тўпланган баргларини мевадан оддий кесиш йўли орқали амалга оширилади. Бунинг учун меванинг розетка барг қисми томонидан 2 см пастидан ўткир пичоқ билан ўрта қисмига қиялатиб тўрт томонидан ҳам кесилади, кесаётганда барг ўрнига тегиб кетмаслик керак, йўқса илдиз чиқармайди. Кесилган кесмани кўмир кулига ботирилади ва бир неча кунга бир оз қуритиш учун қўйилади. Агар қуритилмаса, чириб кетади. 

Кесиб олинган кесма илдиз ортириш учун, сувга ботирилиб, сувга тегкизмай, ҳамда қум аралаштирилган тупроққа экилади. Вақти-вақти билан усти ёпилиб (полиэтилен халта), нам атмосфера ҳосил қилинади. Кўчатлар қуёшдан йироқ, ёруғ жойга қўйилади, ҳаво ҳарорати 24-26 градусдан ошмаслик керак. 3-5 та илдиз ҳосил бўлгандан кейин ўсимлик, чириндили тупроққа экилди. Орадан беш-олти ой ўтгач розетка барг остидан ўсимта ўсиб чиқа бошлайди. Ўсимта ҳажми катталашгач, эскиси аста-секин қурий бошлайди. Тўлиқ қуриб бўлгач қуриган барглар олиб ташланади. Қолган қисми озиқлантирилади. 

Биринчи йил ўсимлик бўйи 12 см, барглар сони 6-7 та, узунлиги 10-35 см эни 3-4 см ни ташкил этади. Биринчи йили чиқарган баргларининг чети текис бўлиб, учи сарғайиб қолади. Иккинчи йили ўсимликнинг бўйи, 30-35 см, барглар сони 15-16 та, узунлиги 17-42 см, эни 4-6 смни ташкил этиб, чиқарган барглар сони чети майда тишчали бўлиб, учи ўтмас игна ҳосил қилади. 

Учинчи йилга келиб, ўсимлик тубидан янги ўсимта ҳосил қилади, бир йилда 6-7 смни ташкил қилади. Ўсимтада илдиз ҳосил бўлгач келгуси йилда уни она танадан ажратиб олинади ва янги ўсимлик кўчати ҳосил қилинади. 
Тўртинчи йили май ойининг бошида ўсимлик ўсиш нуқтасидан 10 см ли гул берувчи поя ҳосил бўлади, узунлиги 35 см га етгач ундан 150 дан ортиқ гулни ўз ичига олувчи ажойиб манзара берувчи гул пояга айланди. Гуллари узунлиги 5 см, эни 2 см, спиралсимон оддий бошоқда ўрнашган. Тожибарглари 1,2 см, пушти-сиёҳрангда, косачабаргари охири тиконлашган. Гул 15 кун давомида гуллайди. Гуллаб бўлгач худди қуббани элатувчи мустаҳкам олтин рангли-сариқ мева ҳосил қилади. Мевалар 4,5-5 ойларда пишиб етилади. Меваларининг усти ари тўқиган катакчаларга ўхшайди. Меваларининг охири барг билан тугайди. Шу йилда июль ойининг бошида ўсимлик остидан янги ўсимта ўсиб чиқди. Бу бир тожли Ҳақиқий ананас ёки Хохлатка ананасидан оранжерия ва иссиқхоналарда ўстириб қисқа вақт ичида мева олиш мумкин, ҳамда ёнидан чиққан кўчатларини ҳам кўчириб ўтказиш имконини беради. Хулоса ўрнида ушбу навдан 4 йил ичида ҳам мева ва иккита кўчат олиш мумкин.
 Ананас мевасининг мурраккаб тож ҳосил қилувчи Чампака нави ҳам юқоридагидек кесиб олинади, кўмир кукуни билан ишлов берилиб бир неча кунга қўйилади. Нам қумга экилади ва устидан ҳаво ҳароратига қараб сув пуркалиб турилади. Орадан бир ой ўтгач, розеткадаги ҳар бир бўлакча ажратилади ва ҳар бирини алоҳида тувакларга экилади, ҳамда устидан сув пуркалиб турилади. Орадан бир ой ўтгач ҳар бир бўлакчадан илдиз чиқара бошлайди. Бундай йўл билан бир дона ананас мевасидан 10-16 тагача ананас кўчати ҳосил қилиш мумкин. Мураккаб тожли ананас ўсимлигидан олинган ўсимликлардан хона шароитида ўстириб хона ўсимлиги сифатида фойдаланиш мумкин.

 Ўсимликни озиқлантириш. Ананас экилган тупроқ тезда дармонсизланмайди, сабаби ўсимлик жуда секин ўсади. у яхши ўсиши учун ўғит шарбатларини бир ойда бир баҳорги-ёзги даврларда қуйиб туриш керак. 

Ҳар қандай ўғит ҳам тўғри келмайди. Ўсимликни тувакка экилганда тувак чуқур бўлмасдан, кенг бўлгани маъқул. 
Кўчириб ўтказиш: Кўчатлар бир йилдан кейин кўчириб ўтказилади. Ўсимлик гуллагандан кейин эса ёнидан чиққан ёш ўсимталари илдиз чиқаради ва бу ўсимталарни ҳам кўчат қилиш мумкин. Тупроқнинг рН 4,5-5,0 тенг бўлиши керак. Тупроқнинг 3 қисми тупроқ, 1 қисми гўнг ва қум аралашмадан иборат бўлиши керак. 
Ўсимликни суғориш: Тропик ўсимликларга қиш мавсумида илиқ сув (+20-250С) қуйилади. Бу ўсимликлар баргига ҳар куни сув пуркаб туриш керак, сув пуркаш ҳаво ҳароратига қараб олиб борилади. Қишда 3-7 кунда ёзда ҳар куни. Ўсимлик экилган тупроқ қанча кўп юмшатиб турилса, у ўзида намликни шунча кўп ушлаб қолади. Шунинг учун ҳам тупроқни юмшатиш ишлари қуруқ суғориш деб аталади, чунки юмшоқ тупроқ намликни буғланиб кетишдан сақлайди. Ўсимликларни суғориш учун юмшоқ сув, яъни ёмғир, кўл, кўлмак сувлардан фойдаланган яхши (сув, албатта, хона ҳарорати билан тенг бўлиши керак). Унга муздек, совуқ сув қуйилса, ўсимлик илдизи касалланади, ўсимлик барглари ўсишдан тўхтайди. Ўсимликка ҳаддан ташқари иссиқ сув ҳам қуйиб бўлмайди.
Ўсимлик ксерофит ҳисобланади, уни суғориш барглари устидан сув пуркаш орқали амалга оширилади. Сувнинг 2/3 қисми барг розеткасига тушиши керак. Сув яхши тинган ва хона ҳароратида бўлиши шарт. Аквариум суви бўлса ундан ҳам яхши. Баҳорда ва ёзда барглари устида сув доимо туриши, суғориш ишлари бир ойда икки марта олиб борилиши керак. 

Тадқиқотларга кўра ананас ўсимлиги уй ва иссиқхона шароитларига яхши мослашиши ва тез ўсиши аниқланди. 
Ананаснинг ҳар иккала навларидан хона ўсимлиги сифатида уй, мактаб, боғча, ишхоналарда кўрк бериш, эстетик завқ олиш мақсадида кўпайтириш, иссиқхона оранжерияларда экиб ундан мақсадли фойдаланиш ҳамда қўшимча даромад олиш мумкин деб ҳисоблаймиз. Шунингдек гулчилик ва фермер ҳўжаликларида уни экиб кўпайтиришни тавсия этамиз. 

